Clefyd y Llengfilwyr yn Ne Cymru

Beth yw clefyd y Llengfilwyr?

Haint bacterol sy’n gallu achosi niwmonia yw clefyd y Llengfilwyr. Fel arfer, dim ond un achos a welir, ond yn achlysurol gwelir nifer o achosion ar yr un pryd.

Cofnodwyd yr achosion cyntaf ym 1947, ond gwelwyd y digwyddiad mawr cyntaf yn Philadelphia yn 1976, ymysg pobl mewn confensiwn Llynges America. Cafodd y clefyd ei enwi ar ôl y grŵp hwn. 

Cofnodir tua 300 - 350 o achosion bob blwyddyn yng Nghymru a Lloegr. Mae oddeutu hanner yr achosion hyn yn gysylltiedig â theithio dramor. Ar gyfartaledd mae tua 13 o achosion y flwyddyn yng Nghymru.
Sut gallwch chi ddal clefyd y Llengfilwyr?
Mae’r risg o ddal clefyd y Llengfilwyr yn codi pan fydd pobl yn anadlu diferion bach iawn o ddŵr o ffynhonnell ddŵr sydd wedi’i halogi. Fel arfer mae angen i’r diferion fod ar ffurf tarth neu ddŵr wedi’i chwistrellu. Gwyddom mai dim ond canran fach o’r bobl sy’n dod i gysylltiad â’r bacteria sy’n datblygu unrhyw symptomau.
Mae’r bacteria wedi eu gwasgaru’n eang yn yr amgylchedd. Gallant fyw mewn pob math o ddŵr yn cynnwys ffynonellau naturiol fel afonydd a nentydd, a ffynonellau dŵr artiffisial fel tyrau dŵr sy’n gysylltiedig â systemau oeri mewn adeiladau diwydiannol.
Dim ond pan fydd y tymheredd yn caniatáu i’r bacteria dyfu’n gyflym y maent yn achosi risg i iechyd. Mae’r bacteria’n tyfu orau ar dymheredd o 25-45oC. Mae’r risg ar ei uchaf mewn systemau dŵr sy’n creu tarth ysgafn o ddŵr sy’n cael ei storio ar y tymheredd hwn ac nad ydynt wedi cael eu dylunio, eu gosod a/neu eu cynnal a’u cadw’n gywir.
Alla i ei ddal oddi wrth rywun arall?

Na allwch. Nid yw’r clefyd yn lledaenu o un person i’r llall. 

Beth yw’r symptomau, pa mor hir mae’n ei gymryd iddyn nhw ymddangos a sut mae trin y clefyd?

Yn nodweddiadol, mae’r symptomau cynnar yn cynnwys salwch tebyg i’r ffliw - cyhyrau poenus, teimlo’n flinedig, cur pen/pen tost, peswch sych a thwymyn. Gallwch gael dolur rhydd a theimlo’n ddryslyd hefyd. Yn ddiweddarach, gall droi’n niwmonia.
Ar ôl i’r symptomau ymddangos, mae modd gwneud diagnosis cyflym drwy gynnal prawf arbennig ar sampl o wrin y claf.
Gall cyfnod magu’r clefyd fod rhwng 2 a 10 niwrnod, ond fel arfer mae rhwng pump a chwe niwrnod. Gall rhai pobl ddatblygu symptomau dair wythnos ar ôl cael eu hamlygu i ffynhonnell yr haint.
Caiff gwrthfiotigau eu defnyddio i drin y clefyd. 
Mae 10-15 y cant o unigolion iach yn marw ac mae’r cyfraddau’n uwch ymysg rhai grwpiau.
Pwy all ddal clefyd y Llengfilwyr?
Gall effeithio ar bobl o bob oed, ond mae’n effeithio’n bennaf ar bobl dros 50 oed. Hefyd, mae’n fwy tebygol o effeithio ar ddynion na menywod.
Sut gellir atal Clefyd y Llengfilwyr?
Mae rheoliadau llym yn y DU i sicrhau bod systemau dŵr a ddefnyddir i oeri’r aer neu mewn adeiladau masnachol, twristiaeth ac adeiladau neu leoliadau eraill yn cael eu cynnal a’u cadw i safonau sy’n lleihau’r risg honno ac nad ydynt yn noddfa i’r bacteria sy’n achosi clefyd y Llengfilwyr.
Rwy’n byw mewn ardal lle mae achosion o glefyd y Llengfilwyr neu byddaf yn ymweld ag ardal o’r fath - oes camau diogelu arbennig y dylwn i eu cymryd?
Nac oes, nid ydym yn eich cynghori i newid yr hyn y byddwch yn ei wneud fel arfer. Dylai unrhyw un sy’n pryderu ynghylch ei iechyd gysylltu â’i feddyg teulu neu Galw Iechyd Cymru 

